                      “ЖАҢА ҚАЗАҚСТАН: ЖАҚСЫ МҰҒАЛІМ”

                                         Жақсы мұғалім мектепке жан кіргізеді.
                                                             Ахмет Байтұрсынұлы

· Жаңа Қазақстанды құратын құдіретті күш кімде?
– Әрине, мұғалімде. 
Енді осы диалогты тарқатып, дәлелдейін. «Жақсы мұғалім мектепке жан кіргізеді» деген ұлт ұстазы  Ахмет Байтұрсынұлының сөзі – пікіріме негіз. Иә, жақсы мұғалім мектепке ғана емес, ұлтқа, қоғамға, мемлекетке жан кіргізеді, әр береді. Жақсы мұғалім алдындағы шәкірттеріне дұрыс тәлім беру арқылы ұлттың ұлттық рухын шыңдап, мемлекеттің идеологиясын нығайтады, Қазақстанның кемел келешегін жасай алады. Елдің ертеңі бүгінгі ұрпақ десек, сол ұрпақтың қандай бағытта тәрбиеленіп, қандай білімді бойына сіңіргені де мұғалімге байланысты екені ақиқат. Білімнің бастауы – мектепте. Демек, жаңа қоғамды гүлдендіріп, жаңа Қазақстанның туын ұстар ұрпақты алдымен мектеп тәрбиелейді. Ал мектеп пен мұғалім – егіз ұғым, бірінсіз бірінің мәні де, нәтижесі де жоқ.
Осы ретте жаңа Қазақстанның өркендеп дамуында мұғалімдерге, ұстаздар қауымына қойылатын талаптар көп-ақ. Жақсы мұғалім оқушының ішкі жан дүниесін жақсы түсіне білуге міндетті. Жекелеген оқушылардың пәнді жете түсінуін, өзін бағалай алуын және оқушы өзінің оқуы үшін жауапты болу керектігін үйретуі қажет. Тәуелсіздікке қол жеткізген жылдан бастап, елімізде ғылым мен білімді дамытып, білім кеңістігінің қалыптасуына айрықша көңіл бөлініп келеді. Қазіргі білім беру жүйесінің мақсаты – бәсекеге қабілетті маман дайындау. Мектеп – үйрететін орта, оның жүрегі – мұғалім. Ізденімпаз мұғалімнің шығармашылындағы ерекше тұс – оның сабақты түрлендіріп, тұлғаның жүрегіне жол таба білуі, әрбір сабағына ұлт мүддесінің дәнін егіп отыруы. Ұстаз атана білу, оны қадір тұту, қастерлеу, арындай таза ұстау – әр мұғалімнің борышы. Ғабиден Қожахметтің мына бір өлең шумақтары осы ойыммен астасып жатқандай.
Білім қымбат, оны жұрттар біледі,
Жетелейтін ұстаз соған үнемі.
Шәкіртімен достарындай сырласқан,
Сенсің, Ұстаз, мектебіңнің жүрегі.
Иә, ұстаз – мектептің жүрегі, мектеп – білімнің тірегі, білім – болашақтың тілегі.
Менің өмірлік миссиям – нағыз маман болу. Ал  жаным сүйіп таңдаған мамандығым – қазақ тілі мен әдебиеті пәнінің мұғалімі. Менің ойымша, мамандық – ол әр адамның жан қалауымен, бүкіл болмысымен таңдаған өмірлік жолы. Мен сол өмірлік жолда бағытын анық таба білген жанның бірімін.
Мен ұстазбын. Мен жаңа Қазақстанның жаңашыл ұстазымын. Мен терең білім иесімін. Мен рухани құндылықтардың бастамасымын. Мен оқушыларға қазақ тілі мен қазақ әдебиетінің құндылығын танытатын жаршымын. Мен оқушыларыма қазақ тілі мен әдебиетін жіті үйрету арқылы бала тәрбиесіне, ұлт болашағына, ел дамуына үлес қосып отырған бақытты ұстазбын. Ұстаздың жолы – арқалаған армандар мен үміттер жолы. Менің жолым – жанымның, жүрегімнің, бүкіл ішкі әлемімнің таңдауы. Мен әр шәкіртіме зор сеніммен қараймын, әр шәкіртім арқылы болашаққа үміт артамын. Әр шәкіртіме білім беру арқылы жаңа қоғамның, жаңа Қазақстанның бір кірпішін қалап жатқанымды сеземін.
Мен үшін алдымдағы әрбір оқушымның бойында адами қасиеттердің болуы өте маңызды. Адами қасиет жоқ жерде, білім мен тәрбиеге де орын жоқ. Әр оқушыма ерекше көңіл бөліп, білмеген жерін үйретуден еш жалыққан емеспін. Оқушыларыма әрдайым: «Тілімізді құрметтеңдер, бай әдебиетімізді бағалаңдар, тілі мен әдебиеті жоғалған ұлттың өзі де жоғалады», – деп айтып отырамын. Әр оқушымның ұлт мүддесін алға тартып, кішкентай болсын жетістікке жеткені – мен үшін үлкен мақтаныш. Мен өз таңдауымды дұрыс жасағаныма сенімдімін. Үнемі ізденіс үстінде жүріп, сабақты қызықты ету, сауатты да дарынды шәкірт тәрбиелеу – менің өмірлік мүддем.
Шәкірттеріміз – біздің айнамыз. Қай қоғамда да ұстазына қарап шәкіртін, шәкіртіне қарап ұстазын тани алатынымызды ұмытпайық. Шәкірттерге білім беріп, тәрбиелеу арқылы бір ұлтты тәрбиелеп, бір мемлекеттің болашағын жасап жатқанымызды естен шығармайық. Сондықтан да «ұстаз» деген киелі атқа лайық болайық дегім келеді.

